
Hicab etirazlarına görə sutkalıq həbs
olunanlar var
Oktyabr 14, 2026

Məktəblərdə hicab gərginliyi: Valideynlər narazıdır, YAP-çı deputat nə deyir?

Azərbaycanda məktəblərə hicablı şagirdlərin buraxılmamasına etiraz olaraq keçirilən
aksiyalarda saxlanılanlardan bir neçəsinin inzibati qaydada həbs olunduğu bildirilir.
Həmin şəxslərə 10, 25 və 30 sutkalıq cəzalar verilib.

Yerli medianın yaydığı məlumatlara görə, insidentlərin əksəriyyəti Abşeron rayonunda,
xüsusilə Ceyranbatan qəsəbəsində qeydə alınıb. Eyni zamanda Göyçay, Goranboy,
Masallı və Astara rayonlarında da bənzər hadisələrin yaşandığı vurğulanır.

Buna baxmayaraq, ümumilikdə neçə nəfərin saxlanıldığı, onlardan neçəsinin inzibati
həbsə məhkum edildiyi və hansı maddələrlə ittiham olunduğu tam açıqlanmayıb.
Həmçinin həbs edilənlərin adları və məhkəmə qərarlarının detalları da hələlik bəlli

deyil.

Baş verənlərlə bağlı aidiyyəti rəsmi qurumlardan, yaxud saxlanılan şəxslərin
yaxınlarından münasibət öyrənmək mümkün olmayıb.

12 oktyabr

DİN: 37 nəfər həbs edilib

Daxili İşlər Nazirliyi dövlət ümumi təhsil müəssisələrində vahid geyim forması
qaydalarının tətbiqinə mane olmağa və "ictimai asayişi kobud şəkildə pozmağa çalışan"

37 nəfərin saxlanıldığını bəyan edib. Faktla bağlı Cinayət Məcəlləsinin müvafiq maddəsi
ilə cinayət işi başlanıb.

"Tədbirlərin əsas məqsədi... nəqliyyatın hərəkətinə maneçilik yaradılmasının və təhsil
müəssisələrinin normal fəaliyyətinin pozulmasının qarşısını almaq, şagirdlərin,
müəllimlərin və digər vətəndaşların təhlükəsizliyini qorumaqdır", - məlumatda

bildirilir.

Azərbaycan Nazirlər Kabineti dövlət məktəblərində şagirdlərin geyim formaları ilə bağlı
qaydalara sentyabrın 21-də rəsmi dəyişikliklər edib. Yeni qərara əsasən, şagirdlərin
məktəbli formasından fərqli və ya təhsilin dünyəvilik prinsipinə zidd olan geyimlərdən
istifadə etməsinə yol verilmir.

Qərarda "dünyəvilik prinsipinə uyğun olmayan" geyim elementlərinin konkret olaraq

nələri əhatə etdiyi açıqlanmır. Bir sıra təhlilçilər bu ifadənin həm də hicaba şamil
ediləcəyini söyləyiblər. Odur ki, dəyişikliklər bəzi insanların narazılığına səbəb olub.
Ardınca da istər Bakıda, istərsə də bölgələrdə bəzi məktəblərə hicablı şagird və
müəllimlərin dərslərə buraxılmadığı ilə bağlı şikayətlər eşidilib.

Son günlər isə bununla bağlı bir çox məktəblərdə valideynlərin və şagirdlərin etiraz

aksiyası keçirdikləri, dərsləri boykot etdikləri bəlli olub.

Məsələ ilə bağlı saxlanılan şəxslərin yaxınları ilə danışmaq mümkün olmayıb.

